
Год культуры весткі

Іван Ждановіч

Анатоль — адзін з тых працаўнікоў 
у журналістыцы, якія дзень пры дні да-
юць чытачам файныя ўзоры адметна-
беларускага, аптымістычнага погляду 
на свет. Фотапартрэты, фотарэпартажы, 
фотанавэлы… Пагартайце “Звязду”, 
нават у электронным фармаце, і па-
бачыце: Анатоль не толькі фіксуе, што 
ёсць — ён дапамагае нам разгледзець 
Прыгажосць роднага краю, яго людзей.. 
Ён, сваімі творамі, сее зярняты радасці 
жыцця (у згодзе са спрадвечным яго 
ладам), умацоўвае парасткі любові да 
Бацькаўшчыны, вызнае ў творчасці 
спагадлівасць, дабрыню. Магчыма, 
прызнаецца, і разумеюць яго не ўсе ў 
неадольным жаданні спыніць час, адлю-
страваць “уходящую натуру”, як кажуць 
кіношнікі: народныя абрады, святы, ра-
мёствы і майстроў у далёкіх вёсках. Гэта 
ж, чаго хаваць, праца цяжкая: ездзіць, 
хадзіць, шукаць… А часам і чакаць, на-
ват гадамі, пакуль усё чароўным чынам 
(святло, колеры, настрой…) сыдзецца-
сальецца ў адзін вобраз, у адзіным ка-
дры. Гэта і ёсць: фотамастацтва.

Звернем увагу на адметны кадр, 
якім ілюструецца гэты тэкст. Невера-
годны дымова-завірушны віхор над 
страхою старой, заснежанай сядзібы ў 
Ластку — лясныя Коласаўскія мясціны 
на Стаўпеччыне — зусім не фотамантаж! 
Гэта творчая ўдача фотамайстра. Калі ў 
2012-м да 130-х угодкаў Янкі Купалы і 
Якуба Коласа пабачыў свет шыкоўны фо-

таальбом Анатоля Клешчука “Беларусь. 
Зямля Песняроў”, я парадаваўся за ка-
легу, гартаючы набытую навінку. Цікава, 
а што за кадрам? Як увогуле ствараўся 
фотаальбом? “Спачатку я больш ведаў 
родныя мясціны Янкі Купалы, часта іх 
здымаў, прычым у розныя поры года, 
— расказаў Анатоль пад час нядаўняй 
размовы. — Лагойшчыну асабліва лю-
блю,  тамтэйшую вёску Харужанцы, дзе 

філіял Купалаўскага музея “Акопы”, з 
яе  ваколіцамі. Увогуле я ўвесь час быў 
у захапленні як ад тых мясцін, так і ад 
твораў Купалы. Гадоў дзесяць ездзіў туды 
і здымаў. Не думаў нават, што з часам зра-
блю фотавыставу, кнігу. Здымаў і ў Кола-
савых мясцінах, а да юбілею Песняроў у 
выдавецтве “Беларусь” мне прапанавалі 
падаць дзве “юбілейна-краязнаўчыя” 
тэмы пад адной вокладкай”.

Тут мы згадваем, як на пачатку 
90-х па ініцыятыве загадчыка аддзела 
культуры Стаўбцоўскага райвыкан-
кама Анатоля Грэкава, намаганнямі 
дырэктаркі Коласаўскага музея Зінаіды 
Камароўскай ствараўся “Шлях Кола-
са” — праект з драўляных скульптур, 
кампазіцый пры дарогах і лясных сцеж-
ках у родных мясцінах Якуба Коласа. 

➔ Стар. 4

Тое, што радуе 
і натхняе
Фатограф Анатоль Кляшчук з газеты “Звязда” любіць здымаць 
не свецкія забаўкі-тусоўкі, а глыбінку. У прыватнасці, ён — 
аўтар цікавага фотаальбома “Беларусь. Зямля Песняроў”.

Іна Ганчаровіч

Вы здзіўлены? І я раней не па-
верыла б, калі б… Улюбіцца? Зрэш-
ты, “наскокам” тое ніяк не ўдасца! 

Трэба прыгледзецца да балота, 
паглыбіцца ў яго таямнічы свет. А 
яшчэ слухаць, слухаць… І ўрэшце 
пачуць, як яно дыхае, жыве. Трэба 
яшчэ спрабаваць зразумець яго 

выключную ролю ў падтрыманні 
гармоніі ў прыродзе. І, запэўніваю 
вас, вы ГЭТА адчуеце. Так, прынамсі, 
адбылося са мною.

Пачалося ўсё з рэдакцыйнага за-
дання. Звычайна лёгкая на пад’ём, я 
“тармазіла”: змрочны свет балот, іх 
містычная загадкавасць не вабілі. 
Зыбкая багна, дзіўныя гукі, кама-
ры… Карацей, ні цёплых пачуццяў, 
ні нават дзяжурнага інтарэсу. А 
страшная сцэна гібелі ў дрыгве ле-
туценнай зенітчыцы Лізы з любімага 

кінафільма “А зоры тут ціхія”… Але 
згасала восень, цягнуць з паездкай 
не было куды. І вось “пад крылом” 

двух арнітолагаў-прафесіяналаў — 
экспедыцыя! — паехала.

➔ Стар. 3

Экзотыка верхавых балот
“Людзі на балоце” — гэта класіка ад сёлетняга юбіляра 
Івана Мележа. Балоты і ўвогуле — частка беларускай 
ментальнасці, народнай культуры ды нават і ладу жыцця 
соцень тысяч людзей. А калі нядаўна адзначаўся Сусветны 
дзень водна-балотных угоддзяў (2 лютага), то я згадвала 
сваю вандроўку ў Мёрскі раён і думала: як жа лёгка можна і 
ўлюбіцца ў беларускае балота!

 Крокі ў будучыню
Кацярына Аляксандрава

Пра супрацоўніцтва з 
беларусамі замежжа 
гаварылі пад час калегіі 
апарата Упаўнаважанага 
па справах рэлігій і 
нацыянальнасцяў

Адзін з паспяховых праектаў уза-
емадзеяння апарата Упаўнаважанага 
па справах рэлігій і нацыянальнасцяў 
з супляменнікамі за мяжой — 
“Адміністрацыйны рэгіён Беларусі 
— арганізацыя беларусаў за мяжой”. 
Актыўна далучыліся да яго многія раё-
ны з Гродзенскай і Магілёўскай  аблас-
цей, Віцебск ды Мінск. Цяпер творчыя 
калектывы беларусаў замежжа час-
цей прыязджаюць у госці да сяброў, 
з задавальненнем запрашаюць іх да 
сябе. Апарат Упаўнаважанага спры-
яе развіццю і эканамічных стасункаў: 
запрашае прадпрымальнікаў — 
беларусаў замежжа да ўдзелу ў бізнес-
форумах, якія праводзяцца ў Беларусі, 
да нацыянальных выстаў у розных 
краінах. Супляменнікі атрымліваюць 
і літаратуру для вывучэння роднай 
мовы, метадычныя дапаможнікі, аўдыя- 
і відэадыскі. Па заяўках ад беларускіх 
суполак шыюцца нацыянальныя строі 
для артыстаў творчых гуртоў, ім пера-
даюцца музычныя інструменты.  

 У сваёй справаздачы за 2015 год 
Упаўнаважаны па справах рэлігій 
і нацыянальнасцяў Леанід Гуляка 
агучыў і вынікі работы ў іншых кірунках 
дзейнасці — працы з прадстаўнікамі 
розных нацыянальнасцяў у Беларусі, 
рэлігійна-канфесійнай сферы. На 
пасяджэнні былі зацверджаны план ра-
боты апарата Упаўнаважанага па спра-
вах рэлігій і нацыянальнасцяў на 2016 
год і Праграма развіцця канфесійнай 
сферы, нацыянальных адносін і 
супрацоўніцтва з суайчыннікамі за мя-
жой на 2016-2020 гады. Дарэчы, пра-
грама ўзгоднена з усімі зацікаўленымі 
міністэрствамі, ведамствамі, аблвы
канкамамі ды Мінгарвыканкамам. 

Анатоль Кляшчук на Калядах

Творчая ўдача напаткала фотамайстра ў завірушны дзень у Коласаўскім Ластку

На балоце Ельня адметныя краявіды

След на зямлі

ВесткіЯк справы, дыяспара?

Мікалай Бойка

Летась Самарскай абласной 
грамадскай арганізацыі беларусаў і 
ўраджэнцаў Беларусі “Руска-Белару-
скае Братэрства 2000” споўнілася 15 
гадоў — юбілею і прысвячаўся шэраг 
мерапрыемстваў. А яшчэ і 70-годдзю 
Перамогі. Мы расказвалі пра вялікі 
фестываль “Жывем і памятаем”, яго 
ініцыявалі нашы супляменнікі (“Удзяч-
ная памяць нашчадкаў”, 21.01.2016). 
“Год быў насычаны: каб адзначаць 
падзеі, патрэбныя былі крэатыўныя 
ідэі, мы нямала цікавага прыдумалі ды 
правялі, — гаворыць прэзідэнт суполкі 
Ірына Глуская. — І што б грамадска 
важнага ні рабілі, а ўсё паслужыць заха-
ванню і развіццю беларускай культуры, 
мовы, народных традыцый, звычаяў 
на самарскай зямлі. Сімвалічна, што 
ў юбілейны год Юлія Цяплянская і 
Георгій Курмакоў, лідэры моладзевага 
крыла суполкі, стварылі сям’ю, пры-
тым мы згадалі  традыцыі беларускага  
вяселля. Дарэчы, такога ў Самарскай 
вобласці даўно не было”. 

З песнямі, танцамі святкавалі ў 
Самары летась Каляды, Грамніцы, 
Масленіцу... Увесну ладзілі фэст руска-
беларускага мастацтва “Адзінства”: 
да Дня яднання народаў Беларусі ды 
Расіі. Увесь год беларускі вакальны 
ансамбль “Каданс” даваў дабрачынныя 
канцэрты, на Волзе сустракалі гасцей з 
Беларусі: з мінскім гуртом “Спадчына” ў 
Дзень горада дзяўчаты спявалі разам 
на святочнай сцэне.

Грандыёзным фінальным акордам 
напрыканцы года, у снежні стаў Га-
ла-канцэрт XI Абласнога беларускага 
дзіцяча-юнацкага фестывалю-конкур-
су мастацтваў “Беларусь — мая песня!” 
Гэта быў сапраўдны парад талентаў. А 
спачатку госці знаёміліся з выставай 
работ выяўленчага і дэкаратыўна-

прыкладнога мастацтва — усё там 
было з беларускім нацыянальным ка-
ларытам. “Гала-канцэрт — гэта вяршы-
ня фестывалю, — удакладніла Ірына 
Глуская, яго заснавальніца і старшыня 
журы. — Паўдзельнічаць запрасілі 
лепшых выканаўцаў беларускіх песень 
і танцаў”. З кожным годам павыша-
ецца майстэрства юных выканаўцаў, 
прадаўжае яна. У тым вялікая заслуга 
педагогаў: гэта мастацкі кіраўнік “Ка-
данса” Іна Сухачэўская, а таксама Ірына 
Ключнікава, Наталля Ганчарова, Натал-
ля Меліхава з Цэнтра пазашкольнай 
адукацыі “Творчасць”, Маргарыта Вара-
нецкая і Кацярына Стрынакова з 36-й і 
80-й школ, многія іншыя. 

Беларуская музыка, песні, танцы 
— усё гэта аб’яднаў Гала-канцэрт. Ча-
сам здавалася, што і гледачы, і госці, і 
нават самі яго ўдзельнікі, акунуўшыся 
ў атмасферу беларускага мастацтва, 
чароўным чынам перамясціліся ў Бе-
ларусь, прытым кожны атрымаў фе-
ерверк станоўчых эмоцый. Са мной 
пагодзіцца кожны, хто хоць раз быў у 
Самары на падобных імпрэзах. Як хора-

ша, напрыклад, спяваў жартоўную пес-
ню “Гэй, у лесе пры даліне” беларуска-
армянскі дуэт: Крысціна Сухачэўская 
ды Ілона Далуханян! Ну так дасціпна 
яны паказвалі таго камара, які “з дуба ды 
зваліўся”, і “пабіў камар бакі аб дубовыя 
сукі/ Ды пабіў камар калені аб дубовыя 
карэнні”… Своеасаблівым майстар-
класам для ўдзельнікаў Гала-канцэрта 
стала выступленне ансамбля “Каданс”: 
гучалі песні “Бераг родны”, “Люблю 
цябе, Белая Русь”, “Сэрца Беларусі” ды 
іншыя. Цудоўныя галасы, разнажанра-
выя кампазіцыі на беларускай мове. 
Некаторыя гледачы перагаворваліся: 
з якога гэта горада Беларусі прыехалі 
дзяўчаты? А яны — самарскія. 

Паспяхова дэбютавала на 
фестывалі з песняй “Матуля-Бела-
русь” шасцігадовая Ірышка Сакалова: 
яна з цэнтра “Творчасць”, педагог Іна 
Сухачэўская. Юная артыстка надоўга 
запомніць бурныя апладысменты. 
Артыстызм, шчырая любоў да белару-
скай культуры — гэта было ў аснове 
кожнага нумара Гала-канцэрта. У пра-
граму журы адабрала 27 нумароў. Усе 

ўдзельнікі фестывалю-конкурсу адзна-
чаны дыпломамі, атрымалі памятныя 
падарункі. А ўручалі іх юным артыстам 
Ірына Глуская, яе намеснік Мікалай 
Чырко ды Юлія Цяплянская. 

Фэстам і завяршылі супляменнікі 
ў Самары Год літаратуры ў Расіі ды Год 
моладзі ў Беларусі. Цяпер у іх шмат но-
вых планаў, бо 2016-ы ў Беларусі — Год 
культуры, у Расіі — Год расійскага кіно, 
а ў Садружнасці Незалежных Дзяржаў 
— Год адукацыі. Так што будуць новыя 
праекты, сустрэчы, канцэрты.

Дарэчы 
У рэдакцыю нядаўна прыйшло 

паведамленне з Самары: у конкурсе 
“Лепшае нацыянальна-культурнае 
аб’яднанне гарадской акругі Самара  
2015 года” суполка “Руска-Беларускае 
Братэрства 2000” прызнана лепшаю ў 
намінацыі “Лепшае мерапрыемства”. Ёй 
уручаны Дыплом за 1 месца і каштоўны 
падарунак. 

Віншуем самарскіх беларусаў з за-
служанай узнагародай! Спадзяемся на 
далейшае супрацоўніцтва. 

Суполка супляменнікаў у Самары — лепшая сярод нацыянальна-культурных 
арганізацый у гарадской акрузе  

Бліскучы фінал года

Кацярына Мядзведская

Да святкавання 110-х угодкаў 
празаіка, перакладчыка, 
мовазнаўцы Яна Скрыгана 
далучыліся і беларусы з 
Эстоніі

Кнігу “Кавалачкі гісторыі” прывезла ў 
Мінск, у падарунак Галіне Скрыган, дачцэ 
пісьменніка, кіраўніца Беларуска-эстон-
скага згуртавання “БЭЗ” Зінаіда Клыга. Ся-
род мноства фота ёсць у кнізе і тыя, што 
зроблены пад час адкрыцця помніка Яну 
Скрыгану ў эстонскім горадзе Ківіылі 
ў 1998 годзе. Аднак чаму менавіта там 
усталяваны помнік Яну Скрыгану? Пра 
тое гаварылі ў мінскім Літаратурным 
музеі Максіма Багдановіча на вечарыне 
“Час робіць усё, што яму прыспявае...”, 
прысвечанай юбілею пісьменніка. Пасол 
Беларусі ў Эстоніі Анатоль Сцепусь казаў: 
“Дзякуючы намаганням супляменнікаў 
у Эстоніі ўшаноўваецца памяць бела-
рускага пісьменніка Яна Скрыгана, які 
жыў там некаторы час. У горадзе Ківіылі 
ўсталяваны помнік яму, адкрыта памят-
ная дошка на доме, дзе жыў”.

У ягонай біяграфіі чытаем: “У 1936 
годзе Яна Скрыгана арыштавалі па 
абвінавачанні ў “контррэвалюцый-

най дзейнасці” ды засудзілі на дзесяць 
гадоў пазбаўлення волі з высылкай у 
Сібір. У 1946-м быў вызвалены, аднак 
пазбаўлены грамадзянскіх правоў на 
5 гадоў. Працаваў на пасадзе бухгалта-
ра на гідролізным заводзе ў Фергане 
(1946-48), на сланцахімічным камбінаце 
ў Эстоніі (1948-49), куды пераехаў, каб 
быць бліжэй да Беларусі, дзе яму жыць 
было забаронена”. І хоць у Ківіылі Ян 
Скрыган пражыў нядоўга, да новага 
арышту ў 1949-м, але і дагэтуль яго 

памятаюць там некаторыя мясцовыя 
жыхары. “Суседзі ў доме, дзе жыла сям’я 
Скрыганаў, маюць кнігі, падпісаныя Янам 
Аляксеевічам, — казала на вечарыне 
Зінаіда Клыга. — Ад іх мы і даведаліся, 
што Скрыган жыў у Эстоніі”. Дарэчы, пас-
ля другога арышту пісьменніка выслалі 
ў Краснаярскі край, Сухабузімскі раён 
(1949-54), дзе ён працаваў бухгалтарам 
у райкамгасе ды  МТС: гэта натуем для 
супляменнікаў у Расіі. А раптам некаму 
захочацца пашукаць і там беларускія 
сляды!

Для ўшанавання памяці пра Яна 
Скрыгана — а ён пісаў апавяданні, 
аповесці, літаратурныя нарысы,  быў 
чалавекам высокай моўнай культу-
ры — шмат робіць і дачка пісьменніка 
Галіна. Яна ўпарадкавала архівы і выдала 
некалькі кніг бацькі. Гэта — і ўспаміны, 
і дзённікі літаратара. Апошняя ж кніга 
“Добра, што я іх ведаў”, якая ўмясціла 
літаратурныя партрэты сучаснікаў 
пісьменніка, прэзентавалася на сустрэ-
чы ў музеі. “У кнізе сабраны апавяданні 
бацькі, напісаныя ў жанры ўспамінаў, 
пра людзей, з кім яму пашчасціла су-
стрэцца на жыццёвым шляху, — каза-
ла Галіна Скрыган. — Перад чытачамі 
паўстаюць, як жывыя, і Платон Галавач, 

і Цішка Гартны... Пра сяброўства з Пе-
трусём Броўкам — апавяданне “Самае 
доўгае таварышаванне”. Галіна Іванаўна 
паведаміла: на малой радзіме бацькі,  у 
вёсцы Труханавічы Капыльскага раёна 
Міншчыны, усталяваны памятны камень. 
Робіцца рамонт у бацькоўскай хаце: там 
адкрыецца музей. Распрацоўваецца 
і сайт у інтэрнэце, дзе можна будзе 
знайсці кнігі піьменніка, фотаздымкі, 
запісы і ўспаміны сяброў.

Вядома, што ў 1954-м з Яна Скрыга-
на былі зняты ўсе абвінавачанні, ён быў 
поўнасцю рэабілітаваны. Пасля вяртання 
ў Мінск пісьменнік актыўна ўключыўся 
ў літаратурную дзейнасць: працаваў 
рэдактарам у Дзяржвыдавецтве БССР, 
літкансультантам Саюза пісьменнікаў, 

рэдактарам і намеснікам галоўнага рэ-
дактара часопіса “Полымя”, загадчыкам 
літаратурна-кантрольнай рэдакцыі “Бе-
ларускай савецкай энцыклапедыі”. Шмат 
перакладаў на беларускую мову: з ру-
скай, украінскай, літоўскай, латышскай, 
эстонскай. І на імпрэзе было шмат былых 
калег, вучняў Яна Скрыгана, людзей, якія 
ведалі яго. Відэапрывітанні даслалі ўнукі 
Юрась і Ясь Скрыганы — адпаведна з 
Амерыкі ды Германіі.

І ў Эстоніі ўшанавалі памяць пра 
юбіляра. Ускласці кветкі да помніка 
Скрыгану ў Ківіылі прыязджалі 
супляменнікі з Таліна, Маарду, Нарвы, 
Йыхві. Былі там і госці з Беларусі: Галіна 
Скрыган і супрацоўніца Музея белару-
скай літаратуры Лідзія Шагойка.

Добрых людзей памятаюць

Кніга, якую 
не пагартаеш 
Кацярына Мядзведская

Самы маленькі ў свеце 
зборнік вершаў Максіма 
Багдановіча можна цяпер 
паглядзець у Мінску, аднак 
яго не ўдасца пагартаць...

Памер кнігі вершаў Максіма Баг
дановіча, якую расійскі майстар 
мікрамініяцюр Анатоль Каненка перадаў 
у Дом-музей І з’езда РСДРП (філіял Нацы-
янальнага гістарычнага музея) —  усяго 
міліметр на міліметр. Прачытаць зборнік 
можна толькі пад мікраскопам. Кніга 
існуе ў адзінкавым экзэмпляры, а ўсе 
18 вершаў для яе аўтар выбіраў на свой 
густ.

Анатоль Каненка здаўна захапляец-
ца творчасцю класіка, ведае напамяць 
многія яго вершы. Майстар хацеў бы, 
каб як мага больш людзей пазнаёмілася 
з творамі Багдановіча. “Мікрамастацтва 
прымушае  ўбачыць у звыклых рэчах не-
звычайнае, — упэўнены ён. — У многіх 
узнікне пытанне: чаму менавіта зборнік 
Багдановіча выраблены ў мініяцюры? А 
возьмуць у рукі кнігу, дакрануцца да яго 
паэзіі... І ў яго вершах знойдуць адказ...” 

На вокладцы эксклюзіўнага  выдан-
ня — словы Багдановіча: “Месяц круглы 
ўстаў на небе, блішчыць невысока…” 
Кожную літару выдатна відаць праз 
мікраскоп. Аднак пагартаць кнігу, на 
жаль, немагчыма. Хіба што патрымаць 
на кончыку пальца.

Каб вырабіць такую літаратурную 
кампазіцыю, майстар працаваў не 
адзін месяц. А творы “ляўшуна” з Ом-
ска Анатоля Каненкі цэняцца ў свеце. 
Мініяцюрнымі кнігамі цікавяцца калек-
цыянеры, яго працы выстаўляюцца ў 
знакамітых музеях. Паглядзець на міні-
зборнік Максіма Багдановіча можна 
будзе ў Мінску. Аўтар падарыў працу До-
му-музею І з’езда РСДРП, дзе на працягу 
некалькіх месяцаў праходзіла выстава 
яго работ “Цуд пад мікраскопам”. 

Дырэктар Гістарычнага музея Алег 
Рыжкоў казаў: мінірэліквія будзе прэзен-
тавана і ў музеі Максіма Багдановіча, і ў 
абласных музеях.

Беларускі танец “Крутуха” — у рэпертуары самарскага ансамбля “Вдохновение”

Памятная дошка

Галіна Скрыган разам з салістамі гурта “Вурай”

230 кіламетраў ад Мінска на аўто, 
на Віцебшчыну. Чуючы слова бало-
та ў размовах спадарожнікаў, кожны 
раз наравіла дазнацца: а наколькі там 
бяспечна? “Ды не трасіся! — урэшце 
спакойна і спагадліва, нібы лекар-
псіхатэрапеўт, кінуў Мікалай Чэркас, вя-
домы арнітолаг, кандыдат біялагічных 
навук, тэхнічны каардынатар праекта 
ПРААН па аднаўленні гідралагічнага 
рэжыму на балоце Ельня. — Табе яно 
спадабаецца. Галоўнае: прыглядзіся 
да яго, пранікніся ім, прыслухайся, як 
яно дыхае і жыве. У балота ж, не дар-
ма казалі нашы продкі, ёсць і свой дух. 
Яшчэ і ўлюбішся”. А не ўсе ж навукоўцы, 
бач ты, зануды: ёсць і філосафы, паэты, 
жартаўнікі...

Вось і Мёры, офіс Рэспубліканскага 
ландшафтнага заказніка “Ельня”. Су-
стракае нас дырэктар Іван Барок. 
Скаардынаваўшы з ім планы, рухаемся 
на самае вялікае балота Беларускага 
Паазер’я.

Ельня:  жамчужына Мёрскага 
краю

І як жа мне да яго падысці?... “Под-
ступы да балота тут не складаныя на-
ват для навічка, — бачачы мае спробы 
паставіць нагу на тое месца, што ўжо 
лічыцца балотам, гаворыць Іван Барок. 
— На нашым балоце няма эфекту зацяг-
вання. Хоць можна і праваліцца... Калі 
там неглыбока, то ўстанеце на цвёрдую 
зямлю. Калі ж глыбіня большая за ваш 
рост, то, не робячы рэзкіх рухаў, усё 
роўна выберацеся”. Ага, выберуся… 
Памятаючы парады Мікалая, пачынаю 
ўглядацца ў балота. Вось яно, Ельня — 
адно з найбуйнейшых верхавых балот у 
Цэнтральнай і Усходняй Еўропе. Цэлы 
азёрна-балотны комплекс на тэрыторыі 
Мёрскага ды Шаркаўшчынскага раёнаў: 
больш за 20 тысяч гектараў (ці больш за 
200 квадратных кіламетраў). 118 азёраў, 
розных па глыбіні ды памерах. Самае 
вялікае, Ельня, гэта 7 км у даўжыню 
і да 2 км у шырыню. З буйных і Белае, 
Чорнае, Курганістае… Ёсць невялікія 
выспы, парослыя  дрэвамі: сосны, бя-
розы. Назвы ж выспаў, як і берагоў іх, не 
менш цікавыя: Альшэўскі, Кавалеўскі, 
Елавы, Капец, Валеркіна загуба. Між 
выспамі — пралівы, некаторыя і да 
паўкіламетра, глыбінёй і шырынёй да 8 
метраў. А якая прыгажосць, калі зверху 
глядзець! Нават на здымках, якія мне 
паказалі, гэта вельмі ўражвае.

Хоць верхавых балот у Беларусі 
нямала, ды ўсе іншыя займаюць толькі 
пятую частку ад плошчы Ельні. Увогу-
ле падобныя балотныя масівы існуюць 
толькі на ўчастках з плоскім рэльефам, 
на воданепранікальных пародах. Таму 
Ельня жывіць вадою наваколле, дае 
жыццё рэчкам, якія ўпадаюць у прытокі 
Дзісны і Дзвіны. Цяпер падобныя ба-
лоты захаваліся толькі ў Прыбалтыцы і 
Скандынавіі. “Па сутнасці, наша балота 
— гэта пагорак! — захоплена гаворыць 
Іван Іванавіч. — Цэнтральная част-
ка ўзвышаецца над ускраінамі на 7-8 
метраў. А як  вада ўтрымліваецца: насу-
перак законам прыроды? Тут “працуе” 
мох сфагнум, ён здольны ўтрымліваць 
вады ў 100 разоў больш за сваю вагу” . 
Ёсць і падушка торфу, праз якую грунта-
выя вады ўжо не пранікаюць, таму ўсю 
падпітку балота атрымлівае толькі за 
кошт атмасферных ападкаў: снегу, даж-
джу. Чысцюткая вада, хоць ты пі.

Вось мне і прапануюць яе паспра-
баваць. І ўпершыню ў жыцці я піла 
балотную ваду. Празрыстай яе не наза-
веш, але і паху не было. Першы маленькі 
глыток… Здаецца, злёгку кіслявы. “Ды 
не трасіся! — чую ўжо знаёмае слова 
ад “псіхатэрапеўта” Мікалая. — Праве-
рана: піць можна спакойна. Сфагнум 
забівае ўсе мікробы. Гэтая вада прак-
тычна без соляў, а кіслявы прысмак ёй 

надаюць гумінавыя кіслоты, якія выдзя-
ляюцца сфагнумам”. І сам набірае круж-
ку, з задавальненнем выпівае. 

Углядаючыся ў далеч, са 
здзіўленнем адчула: пейзажы мне ўжо 
быццам знаёмыя. Гэта ж як прыпаляр-
ны Урал! Там прайшло маё дзяцінства. 
Шчымлівая туга працяла душу. Багун, 
падвей, карлікавыя бярозкі, сосны 
мудрагелістай формы — усё гэта бачы-
ла з акна цягніка, едучы на Поўнач, да 
бацькоў пад час адпачынку.

Мост у мінулае
Адкуль тут такое ўзялося? “Балоту 

9000 гадоў! — перапыняе ўспаміны 
Іван Іванавіч. — Яно ў апошняй 
фазе развіцця, і таму Ельня сёння — 
сапраўдны прыродны архіў. Тут жывуць 
унікальныя віды раслін і жывёл, ёсць 
слаі торфу звыш 8 метраў. У іх добра 
захаваліся споры і пылок раслін, па 
якіх батанікі могуць “рэканструяваць” 
расліннасць даўніх часоў, вызначыць 
ранейшы характар ​​клімату ў Беларусі”. 
Ды і вонкава Ельня мае рысы балот ле-
сатундры.

Разлікі вучоных паказалі, што ў 
маштабах краіны эканамічны эфект 
ад збору на верхавых балотах адных 
толькі журавін перавышае выгаду, якую 
можна было б атрымаць, асушыўшы 
балоты і выкарыстоўваючы землі пад 
сельгасугоддзі. Ужо цяпер штогод 
розныя зборшчыкі нарыхтоўваюць на 
Ельні журавінаў на суму каля 5 мільёнаў 
даляраў. Ёсць і марошка — тая самая, 
якую ела я ў дзяцінстве. “Марошкі тут 
шмат, але яе не збіраюць: не выспявае  
ў нас”, — папярэдзіў Іван Барок, калі я 
пацягнулася да кусцікаў з чырвонай яга-
дай. Ды ўжо нішто не магло прыгасіць 
агеньчык любові да прыгажосці, што не-
чакана ўспыхнуў у сэрцы. Адчула: вялікі 
свет бязмоўя пачынае напаўняцца 
водарамі, фарбамі, гукамі. І нябачная 
плынь светлай энергіі, што прыбывае, 
лёгка змятае ўсе мае міфы і прадузятасці 
пра “чорную сілу” балот.

Калі нечакана абваліўся дождж 
са снегам, наш атрад разбіўся на дзве 
групы: навукоўцы на шлюпцы ідуць да 
плаціны, каб праверыць вынікі сваёй 
працы (узровень вады) — дзеля таго і 
прыехалі ў заказнік. А я з дырэктарам 
цэнтра працягваю знаёмства з Ельняй у 
больш камфортных умовах.

Балота... з камфортам
Экасцежка “Азераўкі” — за 13 км 

ад Мёраў, паблізу вёскі Канахі. Ство-
раная ў плыні спецпраекта ЕС/ПРААН. 
Гэта — трывалы драўляны насціл з до-
шак: шырынёй 1,5 метра і даўжынёй 
1,5 кіламетра. “Цяпер па балоце можна 
хадзіць “аки посуху”, — не без гонару 
кажа Іван Іванавіч. — Можна дайсці да 
азёр, а ў гарачае надвор’е і выкупацца. 
Побач са сцежкай — назіральная вы-
шка, там — глядзельныя трубы і біноклі: 
каб назіраць за птушкамі”. Птушкі ў такое 
надвор’е, вядома ж, пахаваліся, а прагу-
ляцца, нават пад парасонам, было цікава.

Што да пярнатых, то Ельня — гэта 

важны прыпыначны пункт для мігруючых 
водна-балотных птушак. Падчас во-
сеньскай міграцыі на Ельні адначасова 
спыняюцца для адпачынку і кармлення 
больш за 10 000 гусей і 4 000 жураўлёў. 
Вучоныя падлічылі: за час міграцыі бало-
та наведваюць звыш 50 000 жураўлёў, а 
50 пар нават застаюцца тут на зімоўку! Як 
кажа Іван Барок, назіранне за жураўлямі 
— “фішка” заказніка: з сярэдзіны жніўня 
і часам  да другой дэкады лістапада. У 
заказніка ёсць пастаянныя турысты, бо 
хто прыехаў хоць аднойчы паглядзець на 
жураўля, потым прыязджаюць штогод. 

Яшчэ адна прыдумка ў заказніку: 
шпацыр па балоце на... балотаступах. 
Уявіце сабе: надзеў гэткія лыжы — і 800 
метраў ідзеш прама па дрыгве, да воз-
ера Курганістае. Вялікай папулярнасцю 
“атракцыён” карыстаецца ў замежнікаў. 
А беларусы, жартаваў дырэктар, наро-
вяць абысціся без лыжаў, праяўляючы 
пры тым немалы спрыт і кемлівасць.

Два гады таму ў заказніку адкрыўся 
ўнікальны для Беларусі Экалагічны 
цэнтр: інтэрактыўныя стэнды, гульнё-
выя тэрміналы, мноства фільмаў на 
экатэматыку, кнігі. Настаўнікі мясцовых 
школ тут праводзяць заняткі, працуюць 
экагурткі. А якія прыгожыя сувеніры! 
Гэта аб’ёмныя фігуркі птушак, якія жы-
вуць на балоце, розныя магніцікі з відамі 
тутэйшых краявідаў, выкананыя з лямца. 
Як распавяла супрацоўніца Экацэнтра 
Алёна Блізарук, такое рукадзелле вельмі 
моднае сёння, хоць прыдумана даўным-
даўно, у Старажытным Рыме. Тэхналогія 
не складаная, але патрабуе вялікай увагі 
ды ўседлівасці: тыдзень патрэбен на вы-

раб адной маленькай птушкі. Сувеніры 
каштуюць нятанна, аднак карыстаюцца 
попытам.

 Другое нараджэнне
Балота Ельня — тонка зладжаная 

экасістэма, якую да таго ж лёгка пару-
шыць. Дарэчы, усе цяперашнія экапра-
блемы заказніка вынікаюць з некалі бяз-
думна праведзенай меліярацыі. Балота 
з усіх бакоў атачаюць меліярацыйныя 
каналы, іх капалі да таго, як тэрыторыя 
была абвешчана заказнікам. І вось, 
некалі зусім непраходнае, у некаторых 
месцах яно так перасохла, што стала над-
та даступным для шматлікіх паляўнічых, 
рыбаловаў і зборшчыкаў ягад, ды яшчэ і 
пажаранебяспечным. Менавіта пажары і 
сталі сапраўдным бедствам Ельні.

На мяжы другога тысячагоддзя 
нераўнадушныя да навакольнага ася-
роддзя людзі пачалі ставіць склада-
ныя экапытанні, вывучаць, а з часам 

і вырашаць праблему. Каб вырата-
ваць і адрадзіць Ельню, аб’ядналіся 
дзяржаўныя і грамадскія арганізацыі. 
Фінансавую дапамогу ў важнай справе 
аказалі міжнародныя арганізацыі, фон-
ды: Каралеўскае таварыства абароны 
птушак (RSPB) з Вялікабрытаніі, Wetlands 
International (Міжнародныя водна-ба-
лотныя ўгоддзі). Каб аднавіць натураль-
ны гідралагічны рэжым у цэнтральнай 
частцы балота, Міністэрства прыродных 
рэсурсаў і аховы навакольнага асярод-
дзя, грамадская арганізацыя “Ахова 
птушак Бацькаўшчыны” і адміністрацыя 
заказніка “Ельня” ініцыявалі праект, які 
падтрымала Праграма малых грантаў 
Глабальнага экалагічнага фонду ААН 
у Беларусі, падключылася і замежнае 
прадпрыемства “Кока-Кола” Беўрыджыз 
Беларусь”. Дарэчы, дзейнічалі з улікам 
меркаванняў вучоных: была экспер-
тыза, праведзеная ў 1999-2002 га-
дах гідролагамі ды эколагамі. Яны ж 
прапанавалі з дапамогаю спецыяльных 
дамбаў перакрыць асушальныя кана-
лы, якія праходзяць па тэрыторыі ба-
лота. За апошнія 10 гадоў пабудавана 
каля 60 плацін і каскады перамычак на 
асноўных вадацёках — гэта і дапамагае 
цяпер аднавіцца гідралагічнаму рэжыму 
балота. 

Шамбала па-беларуску
Вярталіся ў Мінск. Нягледзячы 

на ​​непагадзь, што некалькі змяніла 
планы, настрой быў выдатны. Яшчэ б! 
Навукоўцы яшчэ раз пераканаліся: усе іх 
намаганні па аднаўленні гідралагічнага 
рэжыму Ельні даюць вынікі! “Ельня 
зноў пераўтвараецца ў жывое бало-
та! — казаў Мікалай. — Хоць, пэўна, 
да поўнага аднаўлення трэба гадоў 30. 
Але цяпер мы ўпэўненыя, што балоту не 
страшныя ніякія пажары”. Паводле яго 
словаў, дзякуючы сумесным дзеянням 
розных структур і арганізацый “вырата-
вана для краіны” велізарная колькасць 
вады: гэта як 70 працэнтаў аб’ёму вады 
ў знакамітым возеры Нарач. Уявіць сабе 
такое складана, але пачуццё радасці, 
гонару за нашых навукоўцаў і проста 
энтузіястаў ахапіла і мяне.

Дарэчы, і не толькі ж вада ў тым 
праекце каштоўная. Многія чулі, пэўна, 
што балоты ачышчаюць атмасферу. На 
Ельні захоўваецца біяразнастайнасць. 
Балотныя расліны пры фотасінтэзе вы-
лучаюць шмат кіслароду. А сфагнавыя 
імхі паглынаюць тыя самыя парніковыя 
газы, з якімі змагаецца свет. Таму, дарэчы, 
балоты і сталі называць “лёгкімі Еўропы”. 
Ды і торф, даводзяць вучоныя, паглынае 
таксічныя рэчывы, звязвае вуглярод і 
такім чынам прадухіляе парніковы эфект. 
Вось такі атрымліваецца “беларускі адказ 
глабальнаму пацяпленню”. Нашы балоты 
— гэта як вялізныя, высокаэфектыўныя 
ачышчальныя станцыя, гіганцкія нату-
ральныя фільтры, за што і атрымалі назву 
“ныркі ландшафту”.

Прымасціўшыся на заднім сядзенні 
“Аўдзі”, слухаючы музыку, адпаведную 
настрою “на балоце”, вярталася ў дум-
ках на Ельню. Ну і чаго гэта імчацца на 
край Зямлі, каб знайсці-пабачыць цуды? 
Чаго шукаць тую чароўную краіну пад 
назвай Шамбала, калі яна, можа, зусім 
побач, у цэнтры Еўропы! Ельня — гэта 
ж такі не вытаптаны зямны рай, такая 
Шамбала па-беларуску… І мне захаце-
лася яшчэ раз абавязкова пабываць там, 
дзе ўвесну пералівіста спяваюць птушкі, 
дзе кружыцца галава ад водару соснаў і 
духмянасці кветак, траваў, дзе таямнічыя 
выспы, і чыстыя рэчкі, ручаі. А вада, 
сцвярджаюць вучоныя, усё памятае: 
можа нават гэтаксама ж, як і мы, людзі. 
І, між іншым, арганізм нованароджанага 
дзіцяці амаль на 90 працэнтаў — з вады! 
А з гадамі мы ўсё больш становімся “су-
шаю” — вось і старэем. І “выгараем”…

Хутка вясна… І я ўжо ведаю-адчу-
ваю: маё любімае балота мяне чакае.

Экзотыка 
верхавых балот

Экасцежка “Азераўкі” дае магчымасць бліжэй прыгледзецца да Ельні

Восеньскі краявід на возеры Курганістым

Карысны досвед

Год культуры

Тое, што радуе і натхняе
(Заканчэнне. Пачатак на стар. 1)

Тады, працуючы ў часопісе “Роднае 
слова”, я зрабіў вялікі цыкл публікацый 
пад рубрыкай “Дзе льецца Нёман срэ-
браводны”. Расказвалі мы падрабязна 
і аб культурна-асветніцкім праекце 
“Шлях Коласа”. А ілюстраваліся тэксты 
і здымкамі Анатоля Клешчука. Дарэчы, 
сярод майстроў-разьбяроў, што рабілі 
кампазіцыі ды скульптуры, быў і ста-
рэйшы брат Анатоля, Сяргей Кляшчук. 
Ён і цяпер робіць цікавыя працы для 
Коласаўскай сядзібы ў Мінску.

Як успрымае Коласаўскія мясціны 
сам Анатоль? “Яны, можа, і не такія кідкія, 
як Купалаўскія — але там ёсць унутра-
ная, як бы прыхаваная прыгажосць, — 
разважае Анатоль. — Вось дзе зусім не 
патрэбна спешка. Там пахадзіць трэба, 
а то і пажыць. Дарэчы, і ў творах Кола-
са — ты заўважаў? — няма “знешняй 
кідкасці”, а паглыбішся ў тэкст — атры-
маеш такую асалоду!”. Анатоль не раз 
бываў у Акінчыцах, Смольні, Альбуці, на 
берагах бацькі-Нёмана, хадзіў па там-
тэйшых лясах, урочышчах: сам, адзін. 
Ездзіў туды і зімою, і летам, у вясновую 
ды восеньскую пару. Прычым у Ластку 
ніяк не ўдавалася зрабіць добры кадр: 
то панадворак, кажа, нейкі неахайны 
быў, то з надвор’ем не шанцавала... А 
неяк, згадвае, узімку наглядчыца сядзібы 
пазваніла — маўляў, святло адключылі, 
дарогу не чысцяць, то хай газета дапа-
можа. На той кліч аб дапамозе і выехаў 
Анатоль, дні праз 3-4. Доўга дабіраўся 
па снежаных цаліках. А ў Ластку — усё 
па-ранейшаму. Тады ж папрасіў нагляд-
чыцу запаліць печ у хаце: каб дымок 
быў. Гаворыць, як толькі запальваеш 
— тады ён відаць. Прыгожы. Вось у той 
цяжкі, завірушны дзень і напаткала яго 
творчая ўдача. А пасля публікацыі, хоць 
і непрыемнай для некага, склаліся ў яго 
партнёрскія, сяброўскія нават адносіны 
з супрацоўнікамі Коласаўскага музея.

Дарэчы, напрыканцы 2013-

га ў Дзяржаўным літаратурна-
мемарыяльным музеі Якуба Коласа 
ладзілася выстава (здымкі, драўляныя 
скульптуры, карціны) і вечарына з цык-
ла “Творчыя сем’і ў доме Коласа”. У госці 
завіталі Анатоль і яго брат, народны май-
стар-разьбяр Сяргей, былі ў зале іншыя 
прадстаўнікі роду Клешчукоў — пра 
вечарыну можна знайсці публікацыю 
Вольгі Чайкоўскай на сайце “Звязды”.

Імпануе і мне жыццёвае крэда Ана-
толя Клешчука: быць бліжэй да людзей, 
да прыроды, да родных каранёў, да на-
шых абрадаў і звычаяў. Дарэчы, нядаўна 
выйшла ў яго новая кніга-фотаальбом 
“Карагод беларускіх абрадаў” — мы 
пра яе яшчэ раскажам. А чаму яго гэта 
ўсё вабіць, я не пытаў. Бо і сам не адзін 
год пішу пра падзвіжнікаў з беларускіх 
суполак замежжа, рыхтую да друку тэк-
сты пра іх, а не знаходжу адказу на пы-
танне, якое часам задаюць калегі: і што, 
табе падабаецца? Так! “А чаму?” Гэтага ж 
логікай не растлумачыш… Як і таго, чаму 
энтузіясты ў Цюмені, Іркуцку, Кішынёве, 
Самары, Даўгаўпілсе, Нарве ды дзясят-
ках іншых месцаў на грамадскіх пачатках 
жывуць у плыні роднай культуры, спя-
ваюць беларускія песню, аднаўляюць 
народныя абрады. Яны гукаюць Вясну, 

ладзяць Купалле, спраўляюць Багач, 
Дажынкі, а ў свяшчэнную пару Змены 
Года калядуюць — як і нашы продкі з 
глыбокай даўніны. І чаму, напрыклад, 
мне найлепшы “наднёманскі курорт”, пра 
які нават у 90-я напісаў песню, ціхі вечар 
на Браслаўскіх азёрах (пры Слабодцы!), 
ці ў роднай Яцкаўшчыне пры гасцінцы 
Клецк-Ляхавічы, чым “пяць зорак” у 
краінах далёкіх, экзатычных. Чаму мы 
розныя? На вялікі жаль, у многіх “дзяцей 

гарбачоўскай перабудовы” душы зусім 
не ляжаць да вясковага, спрадвечна-
га — цешыць іх знешні бляск-гламур, 
шумныя бамонды з прыбамбасамі ды 
“крутымі” растапыркамі. Перарастуць?

У філасофскім творы Антуана дэ 
Сент-Экзюперы “Цытадэль”, які цяпер чы-
таю, ёсць развага: гэта дух вядзе чалавека 
па жыцці, а розумам, развагамі мы толькі 
абгрунтоўваем — часам і для сябе саміх 
— логіку шляху, якім рухаемся. Пэўна, 

ад нараджэння, ад першых уражанняў 
ды ўрокаў быцця на Зямлі не зусім яшчэ 
мы самі, а нешта ў нас выбірае, вобразна 
кажучы, ці то аўтастрады, ці то “сцежкі, 
закалыханыя жытам”, вясковыя, лясныя-
прырэчныя. 

І той “момант ісціны”, калі ўжо і ты 
сам быццам бы выбіраеш, часам насту-
пае так нечакана! Калі мы з Анатолем ня-
спешна гутарылі ў яго фоталабараторыі, 
пілі чай са смачнымі пірожнымі (імі 
пачаставала “свайго настаўніка” мала-
дая фотажурналістка Надзея Бужан), 
ён з усмешкай згадаў, як у студэнцтве 
пакутна рабіў выбар: купіць на цяжка 
сабраныя грошы вельмі модныя ў 70-я 
джынсы ці добры фотаапарат. І сёння 
лёгка здагадацца, што ён выбраў: бо 
вясковыя сцежкі любіць больш, чым 
мітусню гарадоў. А неяк, згадвае, калі 
здымаў народны абрад, паддаўся на-
строю ажыятаваных калег ды “пачаў бе-
гаць з імі то туды, то сюды”. Потым раптам 
апомніўся: што ж гэта я раблю?.. “Дасяга-
ючы знешняга эфекту, журналісту вельмі 
лёгка згубіць, не разгледзець сутнасць”, 
— робіць мудрую выснову. І я з ім па-
гаджаюся. Бо гэта ж сапраўды важна: 
своечасова апомніцца, знайсці менавіта 
сваю сцежку...

Беларусы Даўгаўпілса 
збіраліся разам, каб 
павіншаваць з юбілеем сваю 
таленавітую паплечніцу 

У Таццянін дзень, 25 студзеня, у 
Даўгаўпілскай сярэдняй школе Цэнтра 
беларускай культуры ладзілася твор-
чая сустрэча-канцэрт. Мы віншавалі 
з юбілеем настаўніцу музыкі гэтай 
школы Таццяну Піменаву. Шмат гадоў 
яна — сябар Беларускага культурна-
асветніцкага таварыства “Уздым”. 
Была і мастацкім кіраўніком гурта 
“Купалінка”, пазней стварыла эстрад-
нае трыо “Ластаўкі”. Гэты калектыў 
актыўна выступае на фестывалях у 
Латвіі, а таксама ў Беларусі, Літве.

Таццяну віншавалі калегі на чале з 
дырэктарам школы Юрыем Высоцкім, 
сябры з “Уздыму” Вольга і Мікалай 

Паўловічы, Станіслаў Валодзька, 
спявак Сяргей Піменаў. А лепшая 
сяброўка юбіляркі, Валянціна Талер-
ка, віншавала Таццяну ўсёй сям’ёй. 
Вядома ж, прыгожыя фарбы ў цёплую, 
душэўную палітру свята прыўнеслі  
“Ластаўкі” — гэта Таццяна Піменава, 
яна ж і мастацкі кіраўнік, а таксама 
Наталля Зубкова і Вера Талерка. Спа-
чатку гучалі песні, аўтар музыкі і слоў 
якіх — сама Таццяна: “Новогодняя”, 
“В летнем Даугавпилсе” ды “Оптими-
стичная”. Затым былі песні на словы 
Станіслава Валодзькі — да іх Тацця-

на пісала музыку: “Зелёная песенка”, 
“Дранікі”, “Развітальная”, “Ракуцёўскае 
лета”. Апошняя, прысвечаная Максіму 
Багдановічу, выконвалася ўпершыню. 
Пад час імпрэзы песні гучалі на латыш-
скай, рускай і беларускай мовах.

Між тым усе тры мовы для Таццяны, 
як і для іншых беларусаў у Даўгаўпілсе, 
блізкія. Юбілярка родам з горада 
Краславы, з Латгаліі — а тая тэрыто-
рыя раней адносілася да Віцебскай 
губерні. Таццяна доўга жыла недалёка 
ад Індры, у вёсцы Вайвады — той са-
май, дзе жыў знакаміты паэт, настаўнік 

Эдвард Людвігавіч Вайвадзіш. Хоць, 
лічыць Таццяна, беларускіх каранёў 
у яе і няма, але з дзяцінства расла з 
беларускімі дзецьмі, слухала вершы, 
песні на беларускай мове. На лета ў 
вёску прыязджала сяброўка, у сям’і 
якой усе размаўлялі па-беларуску, 
там паважалі беларускія традыцыі, 
гатавалі беларускую ежу. Таццяна 
вучылася ў Індраўскай школе, по-
тым закончыла 6-ю сярэднюю школу 
ў Даўгаўпілсе, далей былі Музычнае 
вучылішча, Педінстытут (музычнае ад-
дзяленне). Такі яе шлях у прафесію. А 

любоў да музыкі ў яе — ад маці, якая 
цудоўна грала на гітары. У сям’і ўсе 
любілі спяваць, і сябрамі бацькоў былі 
беларусы. Таццяна з дзяцінства як му-
зыка, кампазітар расла і на беларускіх 
песнях. Цяпер успамінае, як тады яшчэ 
спявалі “Колькі ў небе зор”…

На вечарыне мы пачулі прыем-
ную навіну: салістка “Ластавак” Вера 
Талерка са жніўня будзе спяваць у 
Нарвежскім оперным тэатры — з ёю 
заключана дамова на адзін год. Такі 
высокі “палёт” натхняе іншых сяброў 
суполкі. А песні ў “Ластаўкі” — такія 
блізкія нам, кранаюць тонкія струны 
душы. Сама ж Таццяна любіць горад, у 
якім жыве, таму і напісала песню пра 
Даўгаўпілс.. Юбілярка пачула шмат цё-
плых слоў у свой адрас. Адна з яе калег 
казала: “Таццяна — сонечны чалавек. 
За ўсе гады працы мы не бачылі яе 
нейкага незадавальнення, дрэннага 
настрою, хоць, як вядома, абставіны 
жыцця выпрабоўваюць на чалавеч-
насць кожнага з нас, і яна — не вы-
ключэнне”. У гонар юбіляркі прагучала 
“Многае лета!”.

Наша таварыства “Уздым” плануе 
правесці і юбілейны вечар “Ластавак”.

Вольга Паўловіч, намесніца 
старшыні таварыства “Уздым”

Імпрэза ў 
Таццянін 
дзень

І на  палёты цела здатнае, калі прыгожая душа! Сярод танцораў у Вязынцы — і беларусы з Іркуцка

Радуйцеся, людцы: хутка ўжо вясна!

Таццяна Піменава (другая злева) прымае віншаванні ад сяброў і калег


